
XALQARO TAJRIBA 
ASOSIDA O‘QUVCHILARDA 

TADBIRKORLIK 
KO‘NIKMALARINI 
SHAKLLANTIRISH 

MEXANIZMLARI
Azimov I. T.

Nizomiy nomidagi Milliy pedagogika universiteti dotsenti

Mirzayeva N. I.
University of Business and Science (Toshkent filiali), PhD

Annotatsiya: Ushbu maqolada o‘quvchilarni tadbirkorlik faoliyatiga yo‘naltirish hamda ta’lim tizimiga tadbirkorlik faoli-
yatini joriy etish bo‘yicha xorijiy mamlakatlarda amalga oshirilayotgan ishlar tahlil qilingan. Shuningdek, mazkur tajribani 
milliy ta’lim tizimiga tatbiq etish yo‘llari yoritilgan. Tadbirkorlik sohasidagi ta’limga oid tadqiqotlar, uni amaliyotga joriy etish 
masalalari hamda umumta’lim maktablari biologiya darslarida o‘quvchilarni tadbirkorlik faoliyatiga yo‘naltirishda fanlararo 
integratsiyaning o‘rni ilmiy jihatdan asoslab berilgan.

Kalit so‘zlar: yoshlar tadbirkorligi, milliy ta’lim tizimi, biologiya, innovatsiyalar, kompetentlik, xalqaro tajriba, xorijiy 
amaliyot, fanlararo integratsiya.
Abstract: This article analyzes activities implemented in foreign countries aimed at guiding students toward entrepre-
neurial activity and integrating entrepreneurship into the education system. It also discusses ways of adapting this experi-
ence to the national education system. The paper examines research on entrepreneurship education, its practical imple-
mentation, and substantiates the role of interdisciplinary integration in developing students’ entrepreneurial skills during 
biology lessons in general secondary schools.

Key words: youth entrepreneurship, national education system, biology, innovation, competence, international experi-
ence, foreign practice, interdisciplinary integration.
Аннотация: В данной статье представлен анализ деятельности, осуществляемой в зарубежных странах по 
направлению учащихся к предпринимательской деятельности, а также по внедрению предпринимательства в 
систему образования. Освещены пути адаптации данного опыта к национальной системе образования. Рассмо-
трены результаты исследований в области предпринимательского образования, вопросы его практического при-
менения, а также обоснована роль межпредметной интеграции в формировании предпринимательских навыков 
учащихся на уроках биологии в общеобразовательных школах.

Ключевые слова: молодёжное предпринимательство, национальная система образования, биология, инно-
вации, компетентность, международный опыт, зарубежная практика, межпредметная интеграция.

KIRISH
O‘zbekiston Respublikasi Prezidenti Sh.M. Mirziyoyev tadbirkorlik faoliyatini rivojlantirishga, ayniqsa 

yoshlarni tadbirkorlik faoliyatiga jalb etish hamda ularning bandligini ta’minlashga alohida e’tibor qaratmoqdalar.
Oʻzbekiston Respublikasi Prezidentining 2021-yil 20-apreldagi “Yoshlarning tadbirkorlik faoliyatini 

qo‘llab-quvvatlash va bandligiga ko‘maklashish, ularni ijtimoiy himoya qilish hamda bo‘sh vaqtini mazmunli 
tashkil etishga oid qo‘shimcha chora-tadbirlar to‘g‘risida”gi PF-6208-son1 Farmonida yoshlarni qo‘llab-quvvat-
lash tizimini yanada takomillashtirish, ularning bandligiga ko‘maklashish, tadbirkorlik g‘oya va tashabbusla-
rini rag‘batlantirish, ular munosib daromad olishi uchun qo‘shimcha sharoitlar yaratish, yoshlarni tadbirkorlikka 
jalb qilish, ularni doimiy ish bilan ta’minlash hamda qo‘shimcha daromad olishlari uchun qulay shart-sharoitlar 
yaratish vazifalari belgilab berilgan.

1	 Oʻzbekiston Respublikasi Prezidentining 2021-yil 20-apreldagi “Yoshlarning tadbirkorlik faoliyatini qo‘llab-quvvatlash va bandligiga 
ko‘maklashish, ularni ijtimoiy himoya qilish hamda bo‘sh vaqtini mazmunli tashkil etishga oid qo‘shimcha chora-tadbirlar to‘g‘risida”gi 
PF-6208-son Farmon: https://lex.uz/docs/-5382151 



AKTABGACHA VA
AKTAB TA’LIMI

AKTABGACHA VA
AKTAB TA’LIMI

M
A

K
TA

B
 T

A’
LI

M
I

SC
H

O
O

L 
ED

U
CA

T
IO

N
Ш

К
О

Л
Ь

Н
О

Е 
О

Б
РА

ЗО
В

А
Н

И
Е

284

2026-yil, mart, 3(2)-son

Yoshlar tadbirkorligiga berilayotgan e’tibor uzluksiz ta’lim tizimida ham tadbirkorlik faoliyatiga yo‘naltirilgan 
ta’limni yo‘lga qo‘yishni, shuningdek, chet el ta’lim tizimidagi tadbirkorlik faoliyatiga oid qarashlarni tahlil qilish 
va ularni milliy ta’lim tizimiga tatbiq etish masalalarini alohida vazifa sifatida belgilash zarurligini ko‘rsatadi.

MAVZUGA OID ADABIYOTLAR SHARHI
Hozirgi zamon taraqqiyotining dolzarb vazifalaridan biri – zamonaviy, jadal rivojlanib borayotgan jamiyat 

ehtiyojlarini inobatga olgan holda, ta’lim sohasida innovatsion yondashuvlarni joriy etuvchi yangi ta’lim yo‘na
lishlari va texnologiyalariga o‘tishdir. Bunda ta’limning amaliy yo‘naltirilganligi alohida ahamiyat kasb etadi.

Innovatsiyalar iqtisodiyot va ta’lim tizimini raqamlashtirish, o‘sib kelayotgan yosh avlodni o‘qitish jarayoniga 
yangicha yondashuvlarni tatbiq etish, ijtimoiy sheriklikni rivojlantirish, kompetensiyaviy hamda shaxsga yo‘nal-
tirilgan yondashuvlarni kengaytirish, shuningdek, ta’limda davlat-jamoat boshqaruvini dolzarblashtirish bilan 
chambarchas bog‘liqdir.

Mazkur sharoitda zamonaviy shaxsning tayanch komponentlaridan biri sifatida tadbirkorlik ta’limi va tadbir-
korlik kompetentligining ahamiyati tobora ortib bormoqda.

TADQIQOT METODOLOGIYASI
Hozirgi vaqtda mahalliy va xorijiy tadqiqotchilar tomonidan ta’lim darajasi bilan tadbirkorlik faoliyati o‘rta-

sida barqaror bog‘liqlik mavjudligi aniqlangan. Ushbu maqolada zamonaviy sharoitda Yevropa mamlakatlarida 
tadbirkorlik ta’limini tashkil etishning asosiy yondashuvlari ko‘rib chiqiladi. Yevropa Ittifoqining tadbirkorlik ta’li-
mini rivojlantirish bo‘yicha bazaviy hujjatlari tahlili asosida uning strategiyalari, ustuvor yo‘nalishlari hamda 
muvaffaqiyat omillari tavsiflanadi. Shuningdek, tadbirkorlik ta’limi mazmuniga yondashuvlardagi farqlar va uni 
shaxsiy rivojlanish omili sifatida baholash masalalari yoritiladi.

Xalqaro amaliyot tadbirkorlik faoliyati asoslari, tadbirkorlik tafakkuri, shuningdek, shaxsiy biznesni tashkil 
etish va uni boshqarish strategiyalarini shakllantiradigan, vaqt sinovidan o‘tgan tadbirkorlikni o‘qitish texnologi-
yalarini namoyon etadi. Shu munosabat bilan Yevropa mamlakatlarining tadbirkorlikka o‘qitishni tashkil etish 
borasidagi tajribasi O‘zbekiston uchun foydali bo‘lishi mumkin.

Yevropada, xususan, Yevropa Ittifoqi doirasida tadbirkorlik ta’limiga strategik yondashuv, avvalo, yirik 
tadbirkorlik kompetensiyalarini rivojlantirishga qaratilgan. Bunda bozor imkoniyatlarini baholash, o‘ziga xos 
strategiya ishlab chiqish va amaliy ko‘nikmalarni shakllantirishga alohida e’tibor beriladi.

Barcha ta’lim dasturlari o‘quv jarayoniga amaliy elementlarni keng joriy etish asosida ishlab chiqilgan bo‘lib, 
asosiy urg‘u maktablarda tadbirkorlikni o‘qitishning eksperimental va interfaol shakllariga qaratilgan.

TAHLIL VA NATIJALAR
G‘arb tajribasida tadbirkorlik ta’limi Yevropa Parlamenti va Yevropa Komissiyasi tomonidan qabul qilingan 

“Uzluksiz ta’limning asosiy kompetensiyalari to‘g‘risida”gi tavsiyalarga asoslanadi. Mazkur hujjatda “tashab-
buskorlik va tadbirkorlik ruhi” sakkizta asosiy kompetensiyadan biri sifatida belgilangan.

Tadbirkorlik zamonaviy insonning asosiy kompetensiyalaridan biri sifatida European Commissionning 
tadbirkorlik ta’limi bo‘yicha ishchi guruhi ma’ruzasida alohida ta’kidlangan. Ushbu hujjatda tadbirkorlik ta’limi 
ijodiy g‘oyalarni amaliy tadbirkorlik faoliyatiga aylantirish imkonini beruvchi ko‘nikma va malakalarni rivojlanti-
rish jarayoni sifatida talqin etiladi.

Bu kompetensiya barcha o‘quvchilar uchun shaxsiy rivojlanish, faol fuqarolik pozitsiyasini shakllantirish, 
ijtimoiy integratsiya va bandlikni ta’minlashga xizmat qiluvchi muhim omil hisoblanadi. Shu bois tadbirkorlik 
ruhini (xulq-atvorini) shakllantirish butun ta’lim jarayoni davomida, barcha fanlar kesimida va turli sohalarda – 
tijorat maqsadlarida yoki ularsiz – rasmiy va norasmiy ta’lim shakllari orqali qo‘llab-quvvatlanishi zarur.

Tadbirkorlikni asosiy kompetensiya sifatidagi umumevropa tushunchasi muayyan ikki jihat bilan tavsifla-
nadi. Birinchidan, tadbirkorlikka oid qarashlar, ko‘nikmalar va bilimlarni rivojlantirish innovatsion g‘oyalarni aniq 
tizim va mantiqiy amallar orqali amaliyotga joriy etish imkonini berishi lozim. Ikkinchidan, tadbirkorlik faqat iqti-
sodiy faoliyat yoki biznesni tashkil etish bilan cheklanmaydi, balki keng ma’noda zamonaviy jamiyat hayotining 
barcha sohalarini qamrab oladi. Novatorlik va ijodiy harakatlar yangi korxona doirasida ham, mavjud tashkilotlar 
doirasida ham amalga oshirilishi mumkin.

Tadbirkorlik sohasidagi ta’lim masalalariga oid tadqiqotlar uni amaliyotga tatbiq etishda sezilarli farqlar 
mavjudligini ko‘rsatadi. Bu farqlar, avvalo, tadbirkorlik ta’limi mazmunini tushunish va talqin etishdagi yondashuv
larning turlicha ekanligi bilan izohlanadi. Tadbirkorlik ta’limi mazmunini anglashdagi xilma-xillikning yana bir 
sababi shundaki, tadbirkorlikning o‘zi ko‘p qirrali va murakkab soha hisoblanadi.

Shu bois turli yosh guruhlaridagi o‘quvchilarni tadbirkorlikka o‘rgatish jarayonida umumiy tushunchaga 
erishish uchun barcha manfaatdor tomonlarning faol ishtirokini ta’minlash muhim ahamiyat kasb etadi.

Mazmunni aniqlashdagi farqlar turli Yevropa mamlakatlarida tadbirkorlik ta’limi g‘oyat muhim jihat sifatida 
ko‘rilishini ko‘rsatadi. Bu farqni tan olish turli xil yondashuvlarni ham e’tirof etishni anglatadi. Shunday qilib, 
tadbirkorlik ta’limining tashkil etilishi, o‘qitishning roli va uning maqsadi tadbirkorlik faoliyatiga yo‘naltirilgan 
holda turlicha talqin qilinadi.

Ilmiy-amaliy tadqiqotlar sharhiga ko‘ra, mazkur muammo yuzasidan mualliflar ikki asosiy yondashuvni 
aniqlaganlar.

Birinchi yondashuv bazaviy tadbirkorlik ta’limini keng ma’noda talqin etishni nazarda tutadi. U tadbirkorlik 
mazmunining mohiyatini ochib berishga qaratilgan bo‘lib, Yevropa Parlamenti hamda Yevropa Komissiyasining 
asosiy kompetensiyalar bo‘yicha tavsiyalarida keltirilgan ta’rifga yaqin hisoblanadi.

Mazkur yondashuvda bandlik, faol fuqarolik pozitsiyasi va tadbirkorlik ko‘nikmalarini shakllantirish bilan 
bog‘liq o‘quv natijalariga alohida e’tibor qaratiladi. Bu esa ta’lim oluvchilarning hayoti va kasbiy faoliyati uchun 
muhim ahamiyat kasb etadi.

Ikkinchi yondashuv ta’lim natijalariga e’tibor qaratadi hamda tadbirkorlik faoliyati bilan bevosita bog‘liq 
jihatlarni – ya’ni o‘z ishini tashkil etish va uni samarali boshqarish qobiliyatini – rivojlantirishni nazarda tutadi. 
Bunday yondashuv ko‘proq tadbirkorlik ta’limining milliy ta’rifiga tayanadigan mamlakatlarga xosdir.

Yevropa Ittifoqida esa tadbirkorlik ta’limi asosiy kompetensiyalar doirasida ko‘rib chiqiladi va ayrim 
mamlakatlar bazaviy ta’rifga qo‘shimcha ravishda uni rasmiy hujjatlarda milliy darajada aniq belgilab qo‘ygan.

Ma’lumotlar tahlili shuni ko‘rsatadiki, Yevropa mamlakatlarining taxminan yarmi Yevropa Komissiyasi 
tomonidan berilgan ta’rifga tayanadi. Mamlakatlarning uchdan bir qismi esa tadbirkorlik ta’limiga doir o‘z milliy 
ta’rifidan foydalanadi. Shu bilan birga, o‘nta mamlakatda tadbirkorlik ta’limining milliy miqyosda umume’tirof 
etilgan yagona ta’rifi mavjud emas.

Kontekst nuqtai nazaridan qaralganda, tadbirkorlik ta’limining aksariyat milliy ta’riflari umumevropa 
yondashuvi elementlarini qamrab oladi. Ular, avvalo, asosiy tadbirkorlik kompetensiyalariga e’tibor qaratadi, 
biroq milliy tadbirkorlik muhiti, ekologik omillar va mamlakatning o‘ziga xos xususiyatlaridan kelib chiqqan holda 
rollar hamda maqsadlarga alohida urg‘u beradi.

Ayrim hollarda tadbirkorlikka berilgan ta’riflar (masalan, Ispaniya, Buyuk Britaniya va Norvegiya) tadbir-
korlik ta’limini o‘ziga xos ma’noda talqin qiladi. Jumladan, Ispaniyada tadbirkorlik ta’limi martaba va ishga 
joylashish imkoniyatlari bilan bog‘liq bilim hamda ko‘nikmalarni, shuningdek, moliyaviy savodxonlik va biznes 
yuritishning umumiy tamoyillarini qamrab oladi. Bunda o‘quvchilarda tadbirkorlikka oid qarashlarni shakllanti-
rish, ijodiy fikrlashni rivojlantirish hamda noaniqlik sharoitida xavflarni boshqarish ko‘nikmalarini mustahkam-
lashga alohida e’tibor qaratiladi.

Shimoliy Irlandiyada ishlab chiqilgan ta’rifga ko‘ra, tadbirkorlik ta’limi insonlarga mehnat bozorida noyob, 
innovatsion va ijodiy hissa qo‘shish imkonini beradigan ko‘nikmalarni shakllantirishni anglatadi. Bu ko‘nikmalar 
bandlik sohasida ham, o‘zini o‘zi ish bilan ta’minlash yo‘nalishida ham muhim hisoblanadi.

Norvegiyada esa tadbirkorlik ta’limi barcha uchun mehnat faoliyati va biznes sohasida zarur bo‘lgan muhim 
kompetensiya sifatida e’tirof etiladi.

Belgiyaning Flamand hamjamiyati tadbirkorlik ta’limi mazmunini tadbirkorlikni har bir shaxs uchun 
qo‘shilgan qiymat sifatida talqin etish asosida tushunadi. Maltada qo‘llaniladigan ta’rifda esa “hayot ko‘nikma-
lari” tushunchasi faqat uyda va jamiyatda kundalik hayot doirasida tilga olinadi.

Avstriyaning “Trio modeli” ta’lim tizimi tadbirkorlikka yo‘naltirilgan bo‘lib, uning pirovard maqsadi barqaror 
va faol (jo‘shqin) fuqarolik jamiyatini shakllantirishdan iborat.

Finlarning ta’rifiga ko‘ra, “tadbirkorlikka oid sifatlar ta’limda, ishda, hordiq chiqarishda va boshqa ijtimoiy 
faoliyatlarda kundalik hayotni qo‘llab-quvvatlaydi”, Shvetsiyada esa ushbu sifatlar ijtimoiy, madaniy yoki iqti-
sodiy kontekstdagi faoliyatga taalluqli hisoblanadi.

Buyuk Britaniyada ko‘proq “ishlab chiqarish ta’limi” atamasi European Commission tomonidan qayd etilga-
nidek, “tadbirkorlik sohasidagi ta’lim” atamasi o‘rniga ishlatiladi. Ishlab chiqarish ta’limi ko‘p sonli biznes-starta-
plarda ishtirok etishdan ko‘ra, shaxsiy tashabbuskorlikni sezilarli darajada rivojlantirishga imkon beruvchi keng 
ko‘lamli ko‘nikma va xususiyatlarni qamrab oladi.

Shu bilan birga, ishlab chiqarish ta’limining asosiy elementlari tadbirkorlik niyatlari va imkoniyatlaridan 
iborat. Uels hududida “ishlab chiqarish ta’limi” va “tadbirkorlik ta’limi” atamalari qo‘llaniladi. So‘nggisi yoshlarga 
“hayot va mehnatga yondashuvda ijobiy, faol va muvaffaqiyatli bo‘lish imkonini berish”ga qaratilgan.

Tahlillar shuni ko‘rsatadiki, Yevropa mamlakatlarida tadbirkorlik ta’limining asosiy strategiyalarini 
quyidagicha talqin qilish mumkin:

Umumiy konsepsiyani aks ettiruvchi, bevosita tadbirkorlikka o‘rgatishga yo‘naltirilgan aniq strategiyalar 
ishlab chiqilishi muhim ahamiyatga ega. Bunda davlatning ustuvor yo‘nalishlari – ta’lim, innovatsiyalar va iqti-
sodiy rivojlanish – o‘zaro integratsiyalashgan holda amalga oshirilishi zarur. Mazkur yo‘nalishlarni hayotga 
tatbiq etish uchun kompleks va tizimli chora-tadbirlar ishlab chiqilishi lozim.

Shuningdek, o‘quv maqsadlarini integratsiyalash strategiyalari ta’lim, o‘qitish jarayoni, yoshlar muammo-
lari, tadbirkorlik faoliyati hamda uzluksiz ta’lim tamoyillari bilan uyg‘unlashtirilishi kerak. Bunday yondashuv 
yoshlarning tadbirkorlik ko‘nikmalarini shakllantirish va ularning mehnat bozoriga muvaffaqiyatli integratsi-
yalashuvini ta’minlaydi.

Tadbirkorlik ta’limi strategiyalari iqtisodiy rivojlanishning umumiy muammolari bilan chambarchas bog‘liq 
bo‘lishi lozim. Xususan, tadbirkorlikni o‘qitish jarayoni bandlik muammolarini hal etish, kichik va o‘rta biznesni 
rivojlantirish hamda iqtisodiy barqarorlikni ta’minlash strategiyalari bilan uyg‘un holda olib borilishi zarur.

Tadqiqotlar Yevropa mamlakatlarida tadbirkorlik ta’limi muvaffaqiyatining bir qator muhim omillarini aniqlash 
imkonini berdi. Birinchidan, tadbirkorlik ta’limi barcha ta’lim bosqichlarini qamrab olishi kerak. 2006-yildan buyon 
Yevropa Komissiyasi tomonidan o‘tkazilgan tadqiqotlar tadbirkorlik ta’limini maktabgacha ta’limdan boshlab oliy 
ta’lim va kattalar ta’limigacha bo‘lgan barcha darajalarda joriy etish muhimligini ta’kidlaydi. X. Rozendal va 
boshqa tadqiqotchilarning ishlari ham ushbu omilning ahamiyatini tasdiqlaydi hamda tadbirkorlik ta’limini o‘quv 
dasturlariga kiritish sezilarli ijobiy natijalar berishini ko‘rsatadi.

Strategiyani amalga oshirish jarayonidagi taraqqiyot hamda milliy ko‘rsatkichlarni aniqlash, ayniqsa, tadbir-
korlik sohasida ta’lim yo‘nalishida muhim ahamiyat kasb etadi. Yevropa Komissiyasi huzuridagi Tadbirkorlikni 
o‘rganish va kompetensiyalar bo‘yicha ekspertlar guruhi tadbirkorlik ta’limi sifati ko‘rsatkichlari yuzasidan moni-
toringni yo‘lga qo‘yish bo‘yicha bir qator tavsiyalar ishlab chiqqan. Unga ko‘ra, milliy darajada tadbirkorlik ta’li-
mini, jumladan, uni ta’lim tizimiga izchil integratsiya qilish hamda aniq strategiya yoki harakatlar rejasiga kiritish 
zarur.

So‘nggi yillarda yevropalik ekspertlar tomonidan tadbirkorlik sohasidagi ta’limning ahamiyati e’tirof etildi 
hamda “Yevropada tadbirkorlik” nomli “yashil kitob” nashr qilindi (European Commission. Expert Group on Indi-
cators on Entrepreneurial Learning and Competence).

Yevropa Ittifoqi darajasida mazkur hujjat ta’lim, tadbirkorlik madaniyati va unga oid ko‘nikmalarni rivojlan-
tirish o‘rtasida mustahkam o‘zaro bog‘liqlik mavjudligini belgilab bergan dastlabki tadqiqotlardan biri sifatida 
e’tirof etildi.

Shu munosabat bilan hamjamiyatga a’zo davlatlar ta’limning barcha bosqichlarini qamrab oluvchi, aniq 
maqsad va vazifalarga ega bo‘lgan tadbirkorlik ta’limi bo‘yicha milliy strategiyalarni ishlab chiqishga chaqirildi. 
Ta’kidlanishicha, bunday strategiyalarni ishlab chiqish jarayonida umumiy konseptual doirani belgilash va 
amalga oshirilishi lozim bo‘lgan aniq chora-tadbirlarni ishlab chiqish maqsadida barcha tegishli manfaatdor 
tomonlar – davlat va xususiy sektor vakillarining faol ishtirokini ta’minlash zarur.

Bu chora-tadbirlar milliy o‘quv dasturlariga tadbirkorlik mavzularini kiritishdan tortib, maktablar va o‘qituv
chilarni tadbirkorlik ta’limida qo‘llab-quvvatlashgacha bo‘lgan turli yo‘nalishlarni o‘z ichiga oladi. Umumiy 
maqsad – yoshlar ta’limning barcha bosqichlarida tadbirkorlik ko‘nikmalarini muntazam ravishda egallay olish-
larini ta’minlashdir.

Tadbirkorlik ta’limi maqsadlarini amalga oshirishda asosiy e’tibor interaktiv shakllardagi amaliyotga 
qaratilgan bo‘lib, bu bilimlarni amaliy faoliyatga aylantirish imkonini beradi, ya’ni faoliyatga va kompetensiyaga 
yo‘naltirilgan yondashuvga asoslanadi. Shu bilan birga, tadbirkorlik ta’limi yoshlarning faol fuqarolik pozitsi-
yasini shakllantirish va ijtimoiy integratsiya vositasi sifatida qaraladi.

Tadbirkorlik ta’limining turli shakllarda amalga oshirilishi uning mohiyati va maqsadlari – natijalarini turlicha 
talqin qilish bilan bog‘liq: bir tomondan, tadbirkorlikni keng ma’noda fuqarolik pozitsiyasi sifatida tushunish; 
ikkinchi tomondan esa, tadbirkorlikni tanlangan sohada o‘z biznesini tashkil qilish va uni boshqarish qobiliyati 
sifatida tushunish. Ammo birinchi yondashuv YeI mamlakatlarida ustuvor hisoblanadi.

Maktabda sinf o‘quvchilariga tadbirkorlikni o‘rgatishda turli fanlar integratsiyasidan foydalanish zarur. 
Masalan, biologiya, ekologiya, matematika, shuningdek, O‘zbekistonda tadbirkorlik tarixi kabi fanlar integratsi-
yasi muhim ahamiyatga ega.

Maktab biologiya kursini o‘qitish jarayonida o‘quvchilarni tadbirkorlikka yo‘naltirish imkoniyati yuqori.
Yuqorida berilganlar shuni ko‘rsatadiki, maktab o‘quvchilarida tadbirkorlik sohasida zarur kompetensi-

yalarni rivojlantirish imkonini berish – tadbirkorlik ta’limining eng muhim vazifalaridan biri hisoblanadi.
O‘zbekiston maktablarida tadbirkorlik asoslarini amaliyotga yo‘naltirilgan o‘qitishning metodik yondashuvi 

doirasida quyidagi didaktik-metodik modelni taklif qilish mumkin:

•	 tizimli va kompetentlikka asoslangan faoliyat yondashuvlari;

•	 barcha o‘quvchilar uchun ochiqlik va kirish imkoniyatining mavjudligi;

•	 axloqiy-iqtisodiy yondashuv (ijtimoiy mas’uliyat, etika, ekologik muammolar, kelajak uchun resurslar, tarix 
va hozirgi zamon misollari, O‘zbekiston va xorijiy tajriba) kabilar.

Maktab o‘quvchilari bilan tadbirkorlik asoslari bo‘yicha faoliyat-kompetentlik modelini amalga oshiruvchi 
muhim ish shakli – loyiha faoliyati bo‘lib, unda real raqobatbardosh loyihalar yaratiladi hamda ular turli tanlov 
va ko‘rgazmalarda taqdim etiladi.

XULOSA VA TAKLIFLAR
Amaliyotga yo‘naltirilgan tadbirkorlik ta’limini tashkil etish bo‘yicha olib boriladigan eksperimental ishlar eng 

faol va qiziquvchan pedagoglar hamda o‘quvchilarni jalb etadi.
O‘zbekistonning umumiy ta’lim standartlari tahlili shuni ko‘rsatadiki, maktab ta’limiga tadbirkorlik ta’limiga 

xizmat qiluvchi fanlar majmuasini kiritish, biologiya fani doirasida tadbirkorlikka yo‘naltirilgan sinfdan tashqari 
mashg‘ulotlarni joriy etish, loyihaviy va interaktiv faoliyatni tashkil etish nafaqat ta’limiy vazifalarni hal etadi, 
balki o‘quvchilarning tadbirkorlik ko‘nikmalari hamda ijtimoiy faolligini rivojlantirishga ham xizmat qiladi.

Foydalanilgan adabiyotlar ro‘yxati:
1.	 Azimov I.T. Biologiya o‘qitish metodikasi: darslik. – Toshkent: Zuxro Baraka Biznes nashriyoti, 2025.
2.	 Mirzayeva N.I. Botanika darslarida o‘quvchilarni tadbirkorlikka yo‘llash orqali bilish faolliklarini oshirish metodikasi // 

“Biologik tadqiqotlarda zamonaviy yondashuvlarning dolzarb masalalari” mavzusidagi xalqaro ilmiy-amaliy konferen-
siya materiallari. – Farg‘ona, 2023. – B. 505–508.

3.	 Рубин Ю.Б. Предпринимательское образование в России и за рубежом: история, содержание, стандарты, 
качество: монография / под общей редакцией Ю.Б. Рубина. – Москва: “Синергия”, 2015. – 416 с.

4.	 Харджиева С.В. Преподавание основ предпринимательства в гимназии // Экономика в школе. – 2009. – № 3–4 
(49–50). – С. 25–33.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

13.00.00

13.00.01

13.00.02

13.00.03

13.00.04

13.00.05

13.00.06

13.00.07

13.00.08

13.00.09

07.00.00

19.00.00

01.00.00

02.00.00

03.00.00

09.00.00

10.00.00

11.00.00

